
 � Əvvəllər hər dəfə “əhvalım yaxşıdır” 
mənasını verən “yerim Salyandır” ifadəsini eşidəndə 
təəccüblənirdim. Salyanlıların tez-tez işlətdikləri, az 
qala zərb-məsələ çevrilmiş bu deyimin hərfi mənasını 
(necə yəni, yerim Salyandır, olsun da burada nə var ki...) 
deyil, ehtiva etdiyi anlamı özüm üçün yəqinləşdirməyə 
çalışırdım. 

Hamı bilir ki, Salyanın təbiəti 
dağ, meşə, yaşıllıq sarıdan kasad-
dır. Bunlar yoxdursa, ortada Kürün 
əsrarəngiz və füsunkar mənzərəsi 
qalır. Hələ bu da sualın tam 
cavabı deyil. Onda Salyanı rahat 
məkana çevirən nədir? 

Deyəsən, tapmışam...Dün-
yaya göz açandan ana Kürün 
həzin, şirin pıçıltıları ilə boya-başa 
çatan salyanlıların çox səmimi, 
qonaqpərvər insanlar olmala-
rı tamamilə təbiidir. Bu yurdun 
adamlarına həm də Allahın yarat-
dığı hər şeyə sevgilə yanaşmaq 
duyğusu xasdır. 

Salyanlılar həm də çox 
zəhmətsevərdirlər. Yəni, bir jur-
nalist olaraq, belə yaxşı insanla-
rın arasında olmaqdan, onların 
uğurlarından, arzu və diləklərindən 
yazmaqdan gözəl nə ola bilər ki?! 

Əhalinin rifahı yüksəlib
Bu dəfə Salyana ilin son 

günlərində gəlmişdim. Narın yağış 
təzəcə kəsmişdi. Kür tərəfdən 
sərin meh əsirdi. Şəhərin mərkəzi 
parkında rayon Ziyalılar Birliyinin 
sədri Allahverdi Piriyevlə rastlaş-
dım. Xeyli söhbət etdik. 

Əvvəlcə düşündüm ki, Al-
lahverdi müəllim havanın yağın-
tılı keçməsindən gileylənəcək. 
Əksinə dedi ki, bu yağış göylərin 
nemətidir, o, Muğan torpağına 
xeyir-bərəkət gətirir. 

Sonra söhbət ölkəmizdə son 

illər əldə edilən uğurlardan düşdü. 
Həmsöhbətim bu məqamda 
ürəkdolusu dedi: 

– Azərbaycanda hazırda bütün 
sahələrdə sürətli inkişaf, tərəqqi 
baş verir. Mən bu gün müstəqil 
ölkənin vətəndaşı, ziyalısı olaraq, 
özümü xoşbəxt sayıram. Ona görə 
ki, Vətənimin hər yerində inkişaf 
və tərəqqi görürəm. İnsan üçün 
bundan böyük səadət ola bilərmi?! 
Hesab edirəm ki, Azərbaycanın 
uğurlarının kökündə, ilk növbədə 
düzgün idarəçilik, xalqla iqtidarın 
sarsılmaz birliyi dayanır. Əminəm 
ki, Prezident İlham Əliyevin müdrik 
liderliyi sayəsində qarşıdakı 
illərdə ölkəmizin uğurları daha da 
artacaq. 

Allahverdi müəllim sözünün 
davamında dedi ki, indi ölkəmizin 
hər bir bölgəsi kimi, son illər 
Salyan rayonu da sürətlə inkişaf 
edir. Ən başlıcası, rayon əhalisinin 
rifahı, güzəranı çox yaxşılaşıb. 
Salyanlıların hər biri dövlətimizin, 
şəxsən möhtərəm Prezidentimiz 
İlham Əliyevin daxili və xarici 
siyasətindən çox razıdır. 

Abadlıq və quruculuq 
 işləri vüsət alıb 

Cəsarətlə demək olar ki, 
hazırda Salyan ölkəmizin ən gözəl 
rayon mərkəzlərindən biridir. Son 
illər burada aparılan abadlıq-qu-
ruculuq işlərinin həcmi və vüsəti 

diqqəti cəlb edir. Maraqlı cəhət 
həm də budur ki, bütün bu işlər 
böyük zövqlə, səliqə-sahmanla 
görülür. Rayon icra hakimiyyəti 
başçısı aparatı memarlıq və tikinti 
şöbəsinin müdiri, rayonun baş 
memarı Teyyub Hüseynov dedi ki, 
rayon mərkəzində və kəndlərdə 
tez-tez keçirilən abadlıq-quruculuq 
işlərinə sakinlər də cəlb olunurlar. 

T.Hüseynov sonra məlumat 
verdi ki, Prezident İlham Əliyevin 
4 oktyabr 2018-ci il tarixli, 519 
nömrəli “Azərbaycan Respub-
likasının şəhər və rayonların-
da çoxmənzilli binaların dam 
örtüklərinin təmiri ilə bağlı əlavə 
tədbirlər haqqında” sərəncamına 
uyğun olaraq Salyan rayonunda 
ümumi sahəsi 1750 kvadratmetr 
olan 2 binanın dam örtüyünün 
dəyişdirilməsi nəzərdə tutulub. 
Sərəncamın icrası ilə əlaqədar 
olaraq Salyan şəhərinin Ə.Quliyev 
küçəsi 12 və 28 May küçəsi 
55 saylı ünvanında yerləşən 
beşmərtəbəli binaların dam 
örtüklərinin təmiri nəzərdə tutulub. 
Təmir işləri ilə əlaqədar hazırlıq 
işlərinə başlanılıb. 

Bundan başqa, şəhərin 38 
kommunal binasında əsaslı təmir 
işləri görülüb, binaların fasadında 
qopmuş aqlay üzlük plitələri yenisi 
ilə əvəz edilib, fasad və bloklar-
da köhnə suvaq qatı sökülərək 
suvanmış divarlar emulsiya ilə 
rənglənib, su-kanalizasiya xətləri 
dəyişdirilib.

Yeni yollar, körpülər salınıb
Son illər Azərbaycanın 

əksər rayonlarında yol infrast-
rukturu sürətlə inkişaf edir. Belə 
bölgələrdən biri də Salyandır. 
Bir vaxtlar Arbatan kəndinin yolu 
bərbad gündə idi. Kənd sakini 
Mətləb Hüseynov dedi ki, indi bura 
gözəl və rahat yol çəkilib. 

Son aylara qədər Seyidsadıqlı 
kənd yolunun “cəfası”ndan dilə 
gələnlər çox olub. Son vaxtlar 
bu kəndə də rahat yol çəkilib. 
Seyidsadıqlı kənd sakini Gülsüm 
Nağıyeva da təzə yoldan çox 
razılıq etdi. 

 Salyan RİH-də bildirdilər ki, 
rayonda yol-nəqliyyat infrast-
rukturunun yaxşılaşdırılması 

istiqamətində uğurlu tədbirlər 
görülüb. Belə ki, Ələt-Astara-İran 
İslam Respublikası ilə dövlət 
sərhədi avtomobil yolu istifadəyə 
verilmiş, 16 kilometr uzunluğunda 
Qaraçala-Düzənlik-Peyk kəndlərini 
birləşdirən yolda, 45 kilometr 
uzunluğunda Salyan-Neftçala 
avtomobil yolunda və Noxudlu 
kəndindən keçən Şirvan-Salyan 
avtomobil yolunun 13 kilometr 

hissəsində tikinti işləri başa çatdı-
rılmışdır. 

Məhsul istehsalı artıb 
Salyan ölkəmizin ən böyük 

kənd təsərrüfatı rayonlarından 
biridir. Son illər rayonda aqro-
texniki tədbirlərin düzgün həyata 
keçirilməsi hesabına, demək olar 
ki, bütün sahələrdə məhsul isteh-
salı artmışdır. 

Bu il rayonda 7055 hektar 
torpaq sahəsində pambıq əkilmiş, 
bu vaxtadək sahələrdən 11 min 
tondan çox məhsul toplanmışdır. 

Pambıq əkini aparılmış sahələrdə 
5995 nəfər işlə təmin olunmuşdur. 

Ərəbqardaşbəyli kənd sakini, 
qabaqcıl fermer İbadət Cəfərov 
dedi ki, rayon fermerləri pambıq-
çılığa böyük maraq göstərirlər. 
Şəxsən İbadətin başçılıq etdiyi 
fermer təsərrüfatının üzvləri bu il 
65 hektar sahədə pambıq çiyidi 
əkmiş, düzgün aqrotexniki qulluq 
apararaq 220 ton məhsul topla-
mışlar. Bir hektarın məhsuldarlığı 
34 sentner təşkil etmişdir. 

2018-ci ilin məhsulu üçün 
16813 hektar sahədə taxıl, bun-
dan 8348 hektar buğda, 8465 hek-
tar arpa, 4039 hektar sahədə təzə 
yonca, 660 hektar sahədə dən 
üçün qarğıdalı, 420 hektar sahədə 
kartof, 1241 hektar sahədə 
tərəvəz, 822 hektar sahədə isə 
bostan məhsullarının əkini aparıl-
mışdır. Ümumilikdə, 16813 hektar 
taxıl sahəsindən 54,3 min ton 
məhsul toplanmışdır. 

Yeni istehsal  
müəssisələri yaradılıb
Salyanda son illər sahibkarlığın 

inkişafına hər cür qayğı göstərilir. 
Məhz bu qayğının nəticəsidir ki, ra-
yonda yeni istehsal müəssisələrinin 
yaradılması sürətlənib. Salyan 
Statistika İdarəsində öyrəndim ki, 

2018-ci ildə rayona cəlb edilmiş 
investisiyalar hesabına 28 istehsal, 
xidmət və iaşə obyektinin tikintisi 
başa çatdırılmış, 207 yeni iş yeri 
yaradılmışdır.

Məsələn, Həsənli kəndi 
ərazisində 100 min başlıq da-
mazlıq quşçuluq təsərrüfatının, 
Kürsəngi kəndi ərazisində istixana 
kompleksinin, şəhər ərazisində 
pivə və limonad istehsalı zavodu-
nun və ikimərtəbəli “Bazar-ticarət 
mərkəzi”nin tikintisi əsasən başa 
çatdırılmışdır.

Rayonun Xıdırlı kəndi 
ərazisində zeytun və meyvə emalı 
zavodları istifadəyə verilmişdir. 
Bu müəssisələrin tikintisi məhsul 
istehsalının artımı ilə yanaşı, 
yüzdən artıq yeni iş yerinin yaran-
masına səbəb olmuşdur. 

Əhalinin işlə təmin olunması 
istiqamətində müvafiq tədbirlərin 
həyata keçirilməsi nəticəsində 
2018-ci ilin doqquz ayında 725-i 
daimi olmaqla, 6856 yeni iş yeri 
yaradılmışdır. 

Rayonda əhalinin içməli 
su, elektrik enerjisi, təbii qazla 
təchizatı yaxşılaşmışdır. 

PS. Bu dəfə Salyanda hara 
getdimsə, hansı kollektivdə 
oldumsa, kimlə görüşdümsə, 
hər yerdə qurub-yaratmaq əzmi, 
hər kəsi xoş ovqatda gördüm. 
Müşahidələrimi Salyan Rayon 
İcra Hakimiyyətinin başçısı Se-
vindik Hətəmov ilə bölüşəndə, 
həmsöhbətim fəxrlə dedi ki, 
qədirbilən Salyan camaatı 
bundan sonra da dövlətimizin, 
şəxsən möhtərəm Prezidentimiz 
İlham Əliyevin Azərbaycanın hər 
bir bölgəsi kimi, Salyanın da-
vamlı inkişafına və tərəqqisinə 
göstərdiyi böyük diqqət və 
qayğıya əməli işlərlə cavab 
verməyə çalışacaq. 

Səməd HÜSEYNOĞLU, 
“Xalq qəzeti”nin  

bölgə müxbiri 

Salyan: uğurlar xoş ovqat yaradır 

Sosial siyasətin uğurlu nəticəsi
 � İstər ulu öndər Heydər Əliyevin Azərbaycana rəhbərliyi dövründə, 

istərsə də möhtərəm Prezidentimiz İlham Əliyevin hakimiyyəti illərində  
qaçqın və məcburi köçkün ailələrinə qayğı daim diqqət mərkəzində olub, 
onların sosial müdafiəsini gücləndirmək məqsədilə müxtəlif tədbirlər həyata 
keçirilib. 

Azərbaycan Prezidenti İlham Əliyev və 
birinci xanım Mehriban Əliyevanın iştirakı 
ilə Sumqayıt şəhərində qaçqın və məcburi 
köçkün ailələri üçün inşa edilən yaşayış 
binaları kompleksinin açılışı mərasimi də 
bunun bariz ifadəsidir.

Xatırladım ki, Prezident İlham Əliyev 
qaçqınların və məcburi köçkünlərin so-
sial problemlərinin həllini dövlətin sosial 
siyasətinin əsas istiqamətlərindən biri 
kimi müəyyən edib. Son illərdə qaçqınlar 
və məcburi köçkünlər üçün bütün zəruri 
infrastrukturla təchiz olunmuş qəsəbələr 
salınıb, çoxmərtəbəli binalar inşa olu-
nub. Qaçqınların və məcburi köçkünlərin 
sağlamlıqlarının təmini, sosial durumla-
rının yaxşılaşdırılması, məşğulluqlarının 
artırılması və digər məsələlərlə bağlı da 
bir sıra mühüm işlər görülüb. Şəhid ailələri 
və əlillərə avtomobillər verilib. Onların 
müalicəsi üçün reabilitasiya mərkəzləri açı-
lıb və lazım gələndə isə müalicə olunmaq 
üçün xarici ölkələrə göndərilib.

Bu işlərə Heydər Əliyev Fondunun 
həyata keçirdiyi layihələr də töhfə ve-
rib. Ümumiyyətlə, Azərbaycan dövlətinin 
qaçqınların və məcburi köçkünlərin sosial 
məsələlərinin həlli istiqamətində gördüyü 
tədbirlər dünyada çox nadir təcrübədir. 
Qeyd etmək yerinə düşər ki, bu təcrübə 
bütün beynəlxalq təşkilatlar tərəfindən də 
çox yüksək qiymətləndirilir. 

Prezident İlham Əliyev çıxışlarının 
birində bu siyasətin bundan sonra da 
davam etdiriləcəyini xüsusi vurğulayıb: 
“Sosial siyasət Azərbaycanda priori-
tet məsələlərdən biridir. Mən dəfələrlə 
demişəm ki, bizim bütün işlərimizin 
mərkəzində Azərbaycan vətəndaşı 
dayanır. Xüsusilə, sosial cəhətdən az 
müdafiə olunan vətəndaşlar, işğaldan 
əziyyət çəkmiş, əlil olmuş, yaxınları-
nı itirmiş insanlar, onların yaşayışı, 
məşğulluğu, həyat səviyyəsi bizim üçün 
prioritet məsələdir. Biz imkan daxilində 

bu məsələləri həll edirik. Deyə bilərəm ki, 
işğaldan və etnik təmizləmədən əziyyət 
çəkmiş dövlətlər arasında Azərbaycanda 
bu sahədə görülən işlər ən yüksək 
səviyyədədir. Bunu beynəlxalq təşkilatlar 
da, BMT də qeyd edir və Azərbaycan 
təcrübəsi bir çox ölkələr üçün nümunə 
kimi göstərilir. Bəlkə də dünyada öz 
vətəndaşlarına bu qədər qayğı və diqqət 
göstərən ikinci ölkə yoxdur. Bu, bir daha 
bizim siyasətimizin niyyətini əks etdirir. 
Bu siyasət davam etdiriləcək. Bir daha 
demək istəyirəm ki, bu gün növbədə du-
ran bu kateqoriyadan olan bütün insan-
lar imkan daxilində mənzillərlə, evlərlə, 
maşınlarla təmin ediləcəklər”.

Son olaraq demək istərdim ki,  
Prezident İlham Əliyevin, göründüyü kimi, 
qaçqın və məcburi köçkün ailələrinə böyük 
qayğı göstərməsi, əslində, dövlət başçı-
sının idarəetmədə 15 il ərzində həyata 
keçirdiyi siyasətin mahiyyətindən irəli gəlir. 
Azərbaycanın əldə ediyi möhtəşəm uğur-
ların təməlində də məhz bu prinsip – insan 
amilinə yüksək dəyər verilməsi dayanır. 

Azər VERDİYEV,  
Qlobal Araşdırmalar Liqası İctimai 

Birliyinin sədri, politoloq

Mənziliniz mübarək!
 � Bu günlərdə Abşeron rayonunda Qubadlıdan olan köçkünlər üçün 

salınan yaşayış kompleksinin açılışı oldu. Yüzlərlə ailənin sevincinə səbəb olan 
açılış mərasiminə toplaşanların üzündə şadyanalıqdan əlavə gələcəyə inam, 
ümid, nikbinlik hiss olunurdu. Onlar bu şəraiti köçkünlərə yaradan Azərbaycan 
Prezidenti İlham Əliyevə və Birinci vitse-prezident Mehriban xanım Əliyevaya 
ümid dolu nəzərlərlə baxırdılar. Bu da təbii idi...

Dövlət başçısının Azərbaycanın ərazi 
bütövlüyünün təmin olunması istiqamətində 
həyata keçirdiyi tədbirlər, qaçqın və məcburi 
köçkünlərin həyat şəraitinin yaxşılaşdırılma-
sı üçün görülən işlər bu kateqoriyadan olan 
soydaşlarımızın hər zaman diqqət və qayğı ilə 
əhatə olunduğunu göstərir. Qaçqın və məcburi 
köçkünlərin müvəqqəti yaşayış yerləri və çadır-
lardan müasir tələblər səviyyəsində inşa edilən 
qəsəbələrə köçürülməsi dövlətin bu insanlara 
göstərilən böyük diqqətidir.

 Hələ 2017-ci ildə Birinci vitse-prezident 
Mehriban xanım Əliyeva Bakı və Sumqayıt 
şəhərlərinin yataqxanalarında müvəqqəti 
məskunlaşmış qaçqın və məcburi köç-
kün ailələrinin köçürülməsinə həsr edilən 
müşavirədə qəzalı və yararsız binalarda 
məskunlaşan insanların həyat şəraitinin yax-
şılaşdırılması ilə bağlı tapşırıqlar vermişdi. İki 
ay sonra Qaradağ rayonunda 1026 məcburi 
köçkün ailəsi üçün inşa edilən yaşayış komplek-
sinin təməli qoyuldu və Abşeron rayonunun Ma-
sazır, Mehdiabad, həmçinin Sabunçu rayonu-
nun Ramana qəsəbələrində 470 mənzil məcburi 
köçkünlərə təqdim edildi. Həmçinin Binəqədi 
rayonu, 9-cu mikrorayondakı Təcili Tibbi Yardım 
Stansiyasının yarımçıq binasında məskunlaşan 
məcburi köçkün ailələri Heydər Əliyev Fondu 
tərəfindən alınan 465 mənzilə köçürüldü. 

Açılışı iki gün öncə olan, böyük 
ərazidə yerləşən şəhərcikdə iyirmidən artıq 
çoxmərtəbəli yaşayış binası inşa edilməklə 
yanaşı, həm də uşaq bağçası, tibb məntəqəsi, 
icma mərkəzi, təxminən 800 şagirdlik gözəl 
məktəb tikilib və yaşamaq üçün normal şərait 
yaradılıb.

 Cənab Prezident son illərdə məcburi 
köçkünlərin problemlərinin həlli işində çox 
böyük addımlar atıldığını, üç yüz minə yaxın 
köçkünün yeni mənzillərlə, fərdi evlərlə təmin 

edildiyini, bu məqsədlər üçün dövlətin çox bö-
yük vəsait xərclədiyini açılış mərasimində çıxış 
edərkən xüsusi vurğuladı və bildirdi ki, məcburi 
köçkünlərin problemləri sosial məsələlər arasın-
da ön plandadır. 

 Qeyd edək ki, bu il 5800 köçkün ailəsi 
üçün fərdi evlər, mənzillər tikilərək istifadəyə 
verilib. Hər il minlərlə köçkün ailəsi yeni evlərlə, 
mənzillərlə təmin ediliblər. Dövlət başçısının 
məqsədi budur ki, bütün köçkün ailələri normal 
şəraitlə təmin olunsunlar.

Bu il də bir neçə yerdə köçkünlər üçün 
yeni şəhərciklər salınıb. Ötən il işğaldan azad 
edilmiş Cocuq Mərcanlıda köçkün qəsəbəsinin 
açılışı yaxşı yadımdadır. Öncə 50 ev tikilərək 
sakinlərin istifadəsinə verildi. Bu il isə əlavə 100 
evin tikilməsi başa çatdırıldı. Bu analoqu olma-
yan tarixi hadisədir. Çünki uzun fasilədən sonra 
Cocuq Mərcanlıda həyat yenidən canlanmağa 
başladı, kəndin sakinləri öz yurdlarını abadlaş-
dırmağa başladılar. 150 evdən ibarət qəsəbənin 
yenidən qurulması onu göstərir ki, Azərbaycan 
xalqı işğalla heç vaxt barışmayacaq. Bunu 
görən hər köçkün də tezliklə öz doğma tor-
pağına qayıdıb oranı abadlaşdırmaq arzusu 
ilə yaşayır. Çünki uzun illər başqa yerlərdə 
yaşamış Cocuq Mərcanlı sakinlərinin öz doğma 
kəndlərinə üz tutduqlarına şahid oldular. Hamı 
gördü ki, hətta Cocuq Mərcanlını görməyən 
uşaqlar, yeniyetmələr böyük həvəslə o kəndə 
dönüb, doğma torpaqda öz həyatlarını qurdular. 

Yeni kompleksdə layihə üzrə 23-ü 42, biri isə 
35 mənzilli olan 7 mərtəbəli yaşayış binası inşa 
olunub. Bu yaşayış kompleksi ölkə üzrə məcburi 
köçkünlər üçün salınan sayca 101-ci şəhərcikdir. 
Bu rəqəmin arxasında dövlətin bu kateqoriyadan 
olan insanlara doğma münasibəti aydın görünür. 

 Şəhərcikdəki mənzillərin ümumi sahəsi 76 
min kvadratmetr olmaqla, 77-si birotaqlı, 420-si 
ikiotaqlı, 406-sı üçotaqlı, 96-sı isə dördotaqlıdır. 
Mənzillərin hamısı təmir edilib və mətbəx mebeli 
ilə təchiz olunub. Yeni yaşayış kompleksində 
hazırda Sumqayıt şəhəri və Abşeron rayonu 
ərazisində yataqxanalarda və digər inzibati 
binalarda müvəqqəti məskunlaşmış məcburi 
köçkün ailələri mənzillə təmin ediləcəklər. 

Arzu BAĞIROVA, 
 “Regional Hüquqi və İqtisadi 

Maarifləndirmə” İctimai Birliyinin sədri

 � Azərbaycan vətəndaşları yeni, 2019-cu ilə 
böyük arzular və ümidlərlə qədəm qoyur. Məlum 
olduğu kimi, “Azərbaycan Respublikasının 2019-
cu il dövlət büdcəsi haqqında” qanun Azərbaycan 
Prezidenti möhtərəm İlham Əliyev tərəfindən 
təsdiq olunub. Əvvəlki büdcə kimi, yeni büdcənin, 
ilk növbədə, sosialyönümlü səciyyə daşıması ölkə 
ictimaiyyəti, ziyalılar tərəfindən dərin rəğbətlə 
qarşılanıb. Bu barədə söz düşəndə Azərbaycan 
Turizm və Menecment Universitetinin professoru 
Minaxanım Əsədli dedi:

– Mən rəsmi qəzetlərin səhifələrində 2019-cu ilin büdcəsinin 
əsas göstəriciləri ilə tanış olanda çox məmnun oldum. Hesab 
edirəm ki, sənəd ölkəmizin qarşıdakı ildə də sürətli iqtisadi inki-
şafı üçün real imkanlar açır. 

Təqdirəlayiq haldır ki, gələn ilin büdcəsində müdafiə və 
təhsil sahələrinə dövlət tərəfindən əvvəlki illərdə olduğundan 
daha çox sərmayə qoyulacaq. Bu, düzgün yoldur. Çünki hər iki 
sahə dövlətimizin, xalqımızın taleyi üçün strateji əhəmiyyət kəsb 
edir. 

Bu məqamda bir anlıq xalqımızın son bir neçə onillər ərzində 
keçdiyi çətin, şərəfli yola nəzər salmaq istərdim. Müstəqil 
Azərbaycanın zəfər salnaməsi ulu öndər Heydər Əliyevin 
1993-cü ilin yayında xalqın israrlı təkidi ilə siyasi hakimiyyətə 
qayıdışından sonra başlayıb. Bu, bir həqiqətdir ki, dahi siyasətçi 
dərin zəkası və qeyri-adi qətiyyəti ilə həyatından çox sevdiyi 
Azərbaycanı o illərdə üzləşdiyi ağır təhlükələrdən xilas edərək 
sivil, demokratik inkişaf yoluna çıxardı.

Əlamətdar haldır ki, ulu öndərin ən layiqli davamçısı 
 Prezident İlham Əliyevin müdrik liderliyi ilə son 15 ildə Vətənimiz 
başqa ölkələrin az qala bir əsrdə keçə biləcəyi qədər tərəqqi 
yolu keçmişdir. Bu gün Azərbaycan nəinki regionda, dünya 
siyasətində xüsusi çəkisi və böyük nüfuzu olan bir dövlətdir. 

Bəli, Azərbaycan heç vaxt hazırda olduğu qədər güclü və 
qüdrətli olmamışdır. Ölkəmizin uğurlarının kökündə düzgün 
idarəçilik, ən başlıcası, xalqla iqtidarın sarsılmaz birliyi dayanır. 

Xalqımız üçün illər bir-birindən uğurlu gəlir. Yeni ilə isə 
cəmi bir gün qalır. Tamamilə əminəm ki, 2019-cu il də xalqımız, 
dövlətimiz üçün yeni uğurlar və yeni zəfərlər ili olacaq. 

Söhbəti qələmə aldı:  
M.HACIXANLI,  

“Xalq qəzeti” 

İllər bir-birindən 
uğurlu gəlir


